
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Сіроцінскі (Шумілінскі)  раён 

 

 

Да 1961 г. Шумілінскі раён называўся Сіроцінскім. Раён быў акупіраваны ў ліпені 1941 г. За 

час вайны на Шуміліншчыне фашысты знішчылі 1498 чалавек, каля 800 шумілінцаў былі вывезены 

на прымусовыя работы ў Германію. 133 вёскі з 342 гітлераўцы знішчылі разам з жыхарамі, 24 з іх не 

адрадзіліся. 

На тэрыторыі раёна дзейнічалі Сіроцінскія падпольныя райкамы КП(б)Б (кастрычнік 1941–

02.07.44) і ЛКСМБ (01.07.0941–02.07.1944), партызанскія брыгады імя С. М. Кароткіна, імя Леніна, 

імя Чапаева, 1-я Віцебская, асобны партызанскі атрад «Трэція», Обальскае камсамольска-

маладзёжнае антыфашысцкае падполле. 

Раён вызвалены войскамі 1-га Прыбалтыйскага фронту ў ходзе асенне-зімовай кампаніі 

1943–1944 гг. і Віцебска-Аршанскай наступальнай аперацыі (23–28.06.1944 г.) часцямі 6-й 

гвардзейскай арміі, 360-й стралковай дывізіяй 4-й ударнай арміі, злучэннямі 1-га і 60-га стралковых 

корпусаў 43-й арміі.  

У вызваленні прымалі ўдзел 51-я (ген.-маёр С. В. Чэрнікаў), 71-я (ген.-маёр І. П. Сівакоў) 

стралковыя дывізіі 23-га гвардзейскага стралковага корпуса 6-й гвардзейскай арміі; 179-я (палк. 

М. М. Шкурын), 306-я (ген.-маёр М. І. Кучаравенка) стралковыя дывізіі; 10-я асобная танкавая 

брыгада (палк. М. У. Волкаў), 39-ы гвардзейскі мінамётны полк (падпалк. П. В. Шутаў) 1-га 

стралковага корпуса 43-й арміі 1-га Прыбалтыйскага фронту. 

У ноч на 23 чэрвеня на 1-ым Прыбалтыйскім фронце варожую абарону прарвалі войскі 6-й 

гвардзейскай і 43-й армій. У першы дзень наступлення аперацыя прарыву дасягнула 30 км па фронту 

і 16 км у глыбіню. Воіны дзейнічалі імкліва. Праз тры гадзіны галоўны вузел супраціўлення праціўніка 

ў цэнтры прарыву – Сіроціна быў захоплены часцямі 23-га гвардзейскага стралковага корпуса пры 

падтрымцы правафланговых часцей 43-й арміі. Шуміліна вызвалена 23 чэрвеня 1944 г. 

За мужнасць і гераізм, праяўленыя пры вызваленні Шумілінскага раёна, 106 воінаў 

удастоены звання Герой Савецкага Саюза. 

На тэрыторыі раёна пахаваны пятнаццаць Герояў Савецкага Саюза. 

ТУТ ПАЧЫНАЛАСЯ АПЕРАЦЫЯ «БАГРАЦІЁН» 

 

У выніку асенне-зімовай наступальнай аперацыі 1943 года войскамі 1-га Прыбалтыйскага 

фронту былі вызвалены першыя населеныя пункты Шуміліншчыны: Мішневічы, Бываліна, Казьяны. 

Лінія фронту надоўга застыла на занятых рубяжах, вяліся толькі баі мясцовага значэння. Савецкія 

войскі рыхтаваліся да летняга наступлення, фашысты азвярэла ўзводзілі абарончую лінію. Сама яе 

назва «Faterland» (Айчына) сведчыла пра тое, што акупанты збіраліся чапляцца за беларускую 

зямлю, як за сваю радзіму. 

З вясны 1944 года разгарнулася старанная падрыхтоўка да наступлення. Ва ўмовах 

сакрэтнасці падцягваліся і канцэнтраваліся сілы, збіраліся ў адзін магутны кулак, прымаліся меры 

для таго, каб увесці ворага ў зман: ствараліся ілжывыя пераправы і агнявыя пазіцыі, дэманстраваўся 

рух эшалонаў з макетамі танкаў і гармат у іншых напрамках. 

Беларуская наступальная аперацыя «Баграціён» (Віцебска-Аршанская аперацыя) нечакана 

для ворага пачалася 23 чэрвеня 1944 года. Нямецка-фашысцкае камандаванне разлічвала, што 

ўдар савецкіх войск прыйдзецца на Украіну. Аднак аперацыя пачалася менавіта ў Беларусі праз 

цяжкапраходныя балоты і лясы. Генерал І. Х. Баграмян успамінаў аб гутарцы з Вярхоўным 

Галоўнакамандуючым, які сказаў: «Праціўнік перакананы, што ўдар на Шуміліна буйнымі сіламі мы 

нанесці не зможам. Дакажыце яму, што гэта не так…». 

Раніцай 23 чэрвеня пасля артылерыйскай і авіяцыйнай падрыхтоўкі галоўныя сілы фронту 

перайшлі ў наступленне. За дзень яны прасунуліся да 15 кіламетраў, вызвалілі Шуміліна – мястэчка, 

якое вораг умацаваў як магутны вузел супраціўлення. Фашысты разумелі, што са стратай Шуміліна 

нельга будзе ўтрымаць другую паласу абароны, што прапусцяць савецкія часці да Заходняй Дзвіны. 

У баях асабліва вызначыўся 935-ы стралковы полк 306-й стралковай дывізіі. Камандаваў ім 

падпалкоўнік А. І. Бяспятаў. Ён – удзельнік многіх баёў, кавалер высокіх узнагарод – славіўся 

мужнасцю, арганізатарскімі здольнасцямі і воінскім майстэрствам. Яго полк з жорсткімі баямі 

падышоў да Шуміліна з паўночнага захаду і перарэзаў ворагу дарогу для адступлення. Не менш 

напружаныя баі ішлі з другога боку Шуміліна, дзе выбівала немцаў з мястэчка 179-я стралковая 

дывізія. Цяжкасці былі ў тым, што адсталі нашы танкі і артылерыя – балоты не дазволілі аператыўна 

правесці манеўры. 

Вораг на подступах да Шуміліна не раз пераходзіў у контратакі сіламі пяхоты і танкаў, але 

наступальны прарыў нашых войск быў неаслабны. Камандзір стралковага батальёна М. Я. Валошын 

з’явіўся ў баявых парадках сваіх байцоў, і роты неўзабаве ўварваліся ў адну з вёсак, што была побач 

з Шумілінам. Зацятыя баі разгараліся на вуліцах мястэчка і ў дамах. Але націск вызваліцеляў быў 

настолькі моцны, што немцы кінуліся ўцякаць. Многа было палонных.             179-я стралковая дывізія, 

у склад якой уваходзіў батальён М. Я. Валошына, абышла Шуміліна з усходу і злучылася з 306-й 

стралковай дывізіяй. Недзе да 14 гадзін 23 чэрвеня часці 1-га стралковага корпуса поўнасцю 

авалодалі Шумілінам. 

Аб тым, што быў пераможаны варожы вузел супраціўлення ў Шуміліне, генерал 

А. П. Белабародаў далажыў камандуючаму фронтам І. Х. Баграмяну. А праз нейкі час паказалі 



камандуючаму 43-й арміі раён баёў. Наўкола валяліся падбітая тэхніка, трупы гітлераўцаў. Асабліва 

шмат іх было на подступах да самога мястэчка з захаду. Тут, як далажылі генералу Белабародаву, 

прайшлі роты стралковага батальёна маёра М. Я. Валошына. 

З авалоданнем Шуміліна і Хацілава адкрыўся шлях для нашых войскаў да Заходняй Дзвіны. 

Цяпер важна было не даць праціўніку замацавацца на пазіцыях, абсталяваных ім раней па лініі азёр 

Мошна, Лескавічы. На працягу 24 чэрвеня нашы перадавыя часці выйшлі шырокім фронтам да 

Дзвіны і авлодалі плацдармам на варожым беразе. 

За мужнасць і гераізм, праяўленыя ў гэтых баях,106 воінаў розных нацыянальнасцей СССР 

былі ўдастоены звання Героя Савецкага Саюза. На франтах Вялікай Айчыннай вайны змагаліся каля 

10 тысяч шумілінцаў, з іх пецярым – Пятру Антонавічу Акуцыёнку, Мікалаю Аляксеевічу Ласкунову, 

Дзмітрыю Міхайлавічу Мінчугову, Мікалаю Кузьмічу Спірыдзенку, Ефрасінні Савельеўне Зяньковай 

– было прысвоена званне Героя Савецкага Саюза. 

 

Падрыхтаваў Мікалай Мароз. 

 


